
Schi a l’augmaint da la vignetta e cleramaing
na per l’iniziativa da famiglia e quella 1:12

■ (cp) La PLD.Ils Liberals Grischun
s’ha radunada marcurdi passà, als 6
da november 2013 ad üna radunanza
da delegats, quai a Landquart pro la
ditta Cedes. I d’eiran da decider las
parolas per las trais fatschendas chi
vegnan vuschadas als 24 da novem-
ber 2013. L’iniziativa 1:12 dals giuvens
socialists, preschantada da Norbert
Mittner, Landquart, suppleant grand-
cusglier, l’iniziativa da famiglia da la
pps, preschantada da Brigitta Hitz,
Churwalden, grandcusgliera e la revisi-
un da la ledscha reguard las vias naziu-
nalas (augmaint da la vignetta per las
autostradas). Quista fatschenda es gnü-
da preschantada in möd cuntradictoric.
Vera Stiffler, grandcusgliera da Cuoira,
ha pledà per, Bruno Claus, grandcus-
glier da Cuoira cunter l’augmaint. I nun
ha dat ninglur discussiuns plü grandas,
las opiniuns d’eiran sco chi paraiva fat-
tas fingià ouravant

Pld Grischun cunter ün experimaint
socialistic

Cun lur iniziativa 1:12 voul introdüer la

ps giuvna il stadi ill’economia, impustüt
cur chi’s tratta dals salaris. Tenor la pld
es quai chosa da las impraisas e dals ac-
ziunaris da quellas. I dess üna bürocrazia
enorma, implü perdess la SVR e’l stadi
sünt tuot ils nivos (cumüns, chantun,
confederaziun) üna pruna impostas. In
fuond vöglian els müdamaints funda-
mentals da nos sistem svizzer e quel s’ha
tantüna verifichà sco ün model perfor-
mant. Norbert Mittner, suppleant
grandcusglier nun ha gnü greiv da per-
svader ils delegats cha quai nu possa esser
la dretta via.

Consequenzas desastrusas
per famiglia e manster sco unità

L’iniziativa da la pps prevezza da dar üna
reducziun da l’imposta als genituors chi
guardan svess da lur uffants sco a quels
genituors chi pajan per la canorta. Quai
füss üna novità aint il dret d’impostas:
Per la prüma jada as survgniss üna re-
ducziun sainza avair gnü spaisas. Con-
sequentamaing as stuvess dar üna
reducziun dals cuosts per ils viadis al la-
vur eir a quels chi nun han viadi e.u.i.

Il resultat füssan 1,4milliardas chi man-
can illas chaschas dal stadi ed i’s survez-
za eir cha per bleras famiglias faja da-
bsögn cha tuots duos genituors van a la-
vur. Fuormar las duonnas e davo tillas
tgnair a chasa, tuots duos cun raps pu-
blics nu dà sen. La pld surlascha als sin-
guls da tscherner il modell da famiglia.
E tuot nu’s po pajar, p. ex. l’amur pels
uffants. Quai füss üna tendenza desa-
strusa. Ils delegats da la pld han decis
cleramaing sülla proposta da la referen-
ta Brigitta Hitz, grandcusgliera, la paro-
la NA.

Augmaint da la vignetta
per vias naziunalas sgüras e bunas

La discussiun cuntradictorica nun ha
svaglià üna granda discussiun, las opi-
niuns d’eiran fattas. Vera Stiffler, grand-
cusgliera da Cuoira, ha manà ils argu-
maints per, BrunoClaus, eir el grandcus-
glier da Cuoira, quels cunter l’augmaint.

Davo üna discussiun cuorta, illa quala
ha tut il pled eir cusglier da stadisMartin
Schmid chi ha pledà per l’augmentaziun,
es gnü decisa la parola Schi.

Referenta e referents a la radunanza da partida dal pld: Norbert Mittner, Vera Stiffler, Brigitta Hitz e Bruno Claus (da schn.). MAD

■ FORUM

Iniziativa da famiglias dalla pps:
Pertgei ein las dunnas dalla pcd encunter?

Schizun versai politichers dalla Partida
cristiandemocratica (pcd), che suste-
gnan la caussa, ein dall’opiniun ch’il
cuntegn dalla iniziativa dallas famiglias
dalla Partida populara svizra (pps) seigi
memia pauc differenziaus per saver giu-
dicar avunda tgei che succedess sch’ella
vegness acceptada dil pievel. Contas ga-
das survegn il pievel aunc texts da vota-
ziuns buca formulai claramein per saver
giudicar co decider? Dall’autra vart au-
dan ins adina puspei ch’il pievel seigi
magari surdumandaus tier cumplexas e
cumplicadas votaziuns. Tonscha il de-
saster pervia digl insufficient text da vo-
taziun tier secundas habitaziuns aunc
buc?

La pcd, sco partida dil center, aschia
audan ins, duessi atgnamein sustener
l’iniziativa, damai chei mondi per la po-
litica da famiglias. Tenor mia opiniun
va ei denton per las consequenzas che
sedattan dad in text ch’ei buca clars. En-
conuschent ei perencunter che quella
iniziativa cunterfa alla politica da fami-

glia gia instradada e fatga a liung ter-
min. Tala risguarda las midadas sedadas
el pievel e cunzun tier famiglias giuvnas
dad ozildi.

Dattan ins tier il text dall’iniziativa
mo in sguard surora, po quel parer d’es-
ser acceptabels e prudents. Las dunnas
dalla pcd han denton mirau pli bein ed
exact sin quei text. Cheu va ei primar-
mein buc en favur dalla famiglia,mobein
sulet per saver trer giu dalla taglia. Cun
quella lescha survegnan famiglias tradi-
ziunalas, che miran sezzas da lur affons a
casa, in avantatg fiscal enviers las fami-
glias che surdattan la tgira dils affons a
tiarzas persunas ni ad instanzas. Per quel-
la tgira d’ordeifer dat ei cuosts, tier tala a
casa denton negins. La pps vul schar trer
giu cuosts dalla taglia, era nua ch’ei dat
realmein negins tals.

L’iniziativa preferescha e promovamo
in model da famiglias e munchenta da
risguardar las midadas en nossa societad
moderna. Ei va numnadamein buca per
l’egualitad da models da famiglias, mo-

bein sulet per deducziuns tier la taglia.
La tgira d’affons externa possibilitescha
da cumbinar famiglia e clamada. Cheu
va ei tier nus dunnas oravontut per las
schanzas socialas egualas. Talas vegnan
aunc adina buca risguardadas e quei en
disfavur dallas dunnas.

L’iniziativa animescha mummas tras
deducziuns da taglia da star a casa e buca
luvrar ella clamada, malgrad lur buna
scolaziun. Quei ei bucamomalgest, mo-
bein era da donn per l’economia publi-
ca.

Muort las raschuns numnadas ed
aunc biaras autras – e cunzun perquei
che quella iniziativa ei malgesta era visavi
medemas schanzas egualas – refusein nus
la proposta dalla pps che mo para d’esser
d’avantatg per nossas famiglias e las dun-
nas.

Susteni perquei era Vus, preziadas
votantas e preziai votants, nossa posiziun
e votei cun in fermNA encunter l’inizia-
tiva dalla pps dils 24 da november 2013.
Gabriela Tomaschett-Berther, deputada, Trun

Fundaziun grischuna
per la fotografia

■ (cp) Sin iniziativa dad Erwin Bundi
è vegnida fundada a Cuira ina Funda-
ziun grischuna per la fotografia FGRF.
Sia finamira è da segirar, mantegnair
ed intermediar relaschs e collecziuns
da fotografias. En collavuraziun cun il
maun public e cun terzs interessads vul
la nova fundaziun elavurar scientifica-
main, commentar e gestiunar ina «col-
lecziun da tschep» creschenta da fotos dal
Grischun. Tar l’intent da la fundaziun
s’audan er la promoziun dad occurrenzas
da scolaziun, lavurs scientificas ed expo-
siziuns sco er l’infurmaziun e la coopera-
ziun cun la branscha fotografica e cun
possessurs da collecziuns fotograficas.

Il cussegl da fundaziun vegn presidià
da deputàMarcus Caduff. Ulteriurs com-
members dal cussegl da fundaziun èn: il
CEO da la Südostschweiz Medien An-
drea Masüger sco vicepresident, l’ante-
riur directur da la Pro Helvetia Bernard
Cathomas, l’editur da la revista d’archi-
tectura «Hochparterre» Köbi Ganten-
bein, l’animatur da cultura Chasper Pult
e Johannes Meyer sco represchentant da
l’uniun «Cronica». La fundaziun ha in

cussegl consultativ dad experts ed in se-
cretariat. Uschia vul ella garantir ina la-
vur professiunala. Ella prevesa da fundar
in’uniun da promoziun sco organisaziun
independenta che duai integrar posses-
surs da collecziuns fotograficas, sponsurs
ed ulteriurs interessents. Quels duain su-
stegnair la lavur e gidar a finanziar ils
projects.

Las uniuns existentas «Cronica» e
«Mediathek Graubünden» vulan s’inte-
grar en la nova fundaziun e metter a dis-
posiziun a quella lur rait da contacts e lur
experientscha en il sectur dal patrimoni
audiovisual grischun. Entaifer in onn
duai la finanziaziun da la fundaziun esser
sclerida ed il secretariat esser endrizzà.
Fin alura duai er vegnir reglà co la fun-
daziun po cooperar cun il chantun, cun
instituziuns e cun privats.

La fundaziun supplitgescha posses-
surs da collecziuns fotograficas d’interess
public da prender contact.

Adressa da contact: info@fotostiftung-graubu-
enden.ch u Fundaziun grischuna per la fotogra-
fia, Reichsgasse 10, 7000 Cuira.

Discuors cun Ignaz Derungs
ed Ernst Denoth

■ (cp) Il Center da cultura, lungatg e
formaziun Surselva (CCM) envida ils
12 da november 2013 al discuors cun
Ignaz Derungs ed Ernst Denoth e quei
allas 19.30 ell’aula dil CCM (anteriur
hotel ArenaAlva) a Laax. IgnazDerungs
ed Ernst Denoth raquentan da projects
ch’els han realisau ensemen. Il discuors
vegn moderaus da Livio Foffa.

La fascinaziun dalla televisiun
cun scenas ord films divertents

Avon 30 onns han els savens luvrau en-

semen, Ignaz Derungs sco operatur da
tun ed Ernst Denoth sco realisatur. Ernst
ei restaus fideivels a RTR Radiotelevi-
siun Svizra Rumantscha,

Ignaz Derungs ei ius autras vias
e lavura oz sco producent da sport
tier SRF. Ensemen cun il moderatur
dalla sera (Livio Foffa) seregordan els
cun enqual sequenza da film da projects
ch’els han realisau ensemen.

Tgi seregorda aunc dil quiz «Dai,Dai,
Da» cun Ignaz sco Ignazia?

Ignaz Derungs Ernst Denoth

